
1. Kvam herad vil på generell basis gi ros for at det er sett i gong eit arbeid med å 
utarbeida ei ny kommunelov. Eit arbeid av det omfang som NOU 2016: 4 
representerer, kan føra til mange viktige diskusjonar knytt til det kommunale 
sjølvstyret og styring, oppfølging og utvikling av kommunen som organisasjon. 

2. Arbeidet til lovutvalet er omfattande og inneheld mange endringar/presiseringar. 
Kvam herad vil spesielt peika på følgjande i høyringsfråsegna si: 

a. Kvam herad ser det som positivt at kommunelova i sin formålsparagraf eksplisitt tek 
inn ei stadfesting av det kommunale sjølvstyret. Formålsparagrafen verkar dekkande 
for innhaldet i lova. 

b. Kvam herad sluttar seg til at prinsippa om «forholdsmessighet», som inneber at 
nasjonale styresmakter ikkje bør gripa inn overfor kommunesektoren i større grad 
enn nødvendig,  nærleiksprinsippet - at offentlege oppgåver bør desentraliserast, 
samt finansieringsprinsippet - oppgåver som skal løysast på vegner av staten bør vera 
fullfinansiert, blir inn teke i lova for å regulera forholdet mellom stat og kommune 

c. Kvam herad sluttar seg til den prinsipielle vurderinga til lovutvalet av at det er det 
representative demokratiet som skal utgjera kjernen i ny kommunelov. Samtidig 
støttar ein ikkje forslaget om endringar i tal underskrifter for å fremja 
innbyggjarforslag. Men ein støttar at det ikkje vert innført ein rett for eit visst tal 
innbyggjarar til å krevje rådgjevande folkeavstemming om ei sak. 

d. Kvam herad sluttar seg til forslaget til utvalet om at kommunen si generelle 
informasjonsplikt også skal omfatta verksemd som skjer i andre rettssubjekt enn 
kommunen, når slike rettssubjekt utfører oppgåver for kommunen. 

e. Kvam herad sluttar seg til dei generelle prinsippa for etablering og organisering av 
arbeidet i folkevalte organ som utvalet føreslår utgreiinga, men vil presisera at 
dersom ein lovfestar at berre organ som er omtalte i lov skal kunne opprettast vil 
dette vera eit brot på prinsippet om at kommunestyret sjølv kan organisera eiga 
verksemd ut frå eigne føresetnader. Det bør vurderast nærare om kommunestyret bør 
ha tilgjenge til å oppretta andre folkevalte organ enn dei som er omtala i lov. 

f. Kvam herad sluttar seg til dei generelle prinsippa for samhandlinga mellom 
folkevalte organ og administrasjonen som utvalet føreslår i utgreiinga 

g. Kvam herad sluttar seg til tilrådingane til utvalet vedr lovfesting av forhold knytte til 
oppnemning av styrerepresentantar i kommunale føretak. 

h. Kvam herad vil tilrå at utvalet sitt forslag og vurderingar om lovfesting av innsynet til 
folkevalt i administrasjonen sine dokument blir lagde til grunn i det vidare 
lovarbeidet. 

i. Kvam herad deler utvalet si vurdering av at det kan representera eit 
demokratiproblem når ein monaleg del av oppgåveløysinga til kommunen skjer i regi 
av organ som ikkje er direkte underlagt kommunestyret. 



j. Kvam herad sluttar seg til tilrådingane til lovutvalet og nye føresegner om styrking av 
ansvaret til kommunestyret for å etablera sentrale premissar for kommunen si 
økonomiforvalting. 

k. Kvam herad sluttar seg til lovutvalet sine forslag til endringar i føresegner om 
årsmelding  

l. Kvam herad er positiv til den foreslåtte endring i lova som fører til ei tydelegare 
kopling mellom kommuneplanen og økonomiplanen. 

m. Kvam herad sluttar seg til lovutvalet sine vurderingar kva gjeld lovfesting av 
internkontroll og dei ulike omsyna som skal varetakast gjennom eit godt 
internkontrollarbeid. 

n. Kvam herad sluttar seg til utvalet si prinsipielle oppfatning av at dess betre 
kommunen sin eigen kontroll er, dess mindre behov er det for statleg tilsyn og 
kontroll og rapportering. For å redusera unødvendig rapportering – som krev 
ressursar kommunen betre kan bruka på andre område – er det viktig at 
rapportering til statlege styresmakter blir redusert som følgje av auka eigenkontroll i 
kommunane. 

o. Kvam herad vil tilrå at departementet i det vidare lovarbeid klargjer nærmare korleis 
kontrollutvalet sitt sekretariat kan ha ein uavhengig posisjon samtidig som 
sekretariatet framleis er ein del av kommunen sin organisasjon. 

p. Kvam herad sluttar seg til utvalet sitt forslag om at det skal utarbeidast ei 
eigarskapsmelding til kommunestyret minst ein gong i valperioden 

q. Kvam herad vil tilrå at det blir teke inn føresegner i kommunelova som sikrar 
likehandsaming mellom kommunen si eiga verksemd og anna ekstern verksemd på 
oppgåveområde der kommunen får ein tilsynsfunksjon 

r. Kvam herad sluttar seg til tilrådinga til lovutvalet om at det ikkje er behov for å endra 
hovudinnhaldet i dagens føresegner som gjeld lovlegkontroll 

s. Kvam herad meiner at rådmann er eit betre namn enn kommunedirektør på 
administrasjonssjef, og bør haldast på.  

 


